
МИНИСТЕРСТВО ЗА ФИНАНСИИ

Врз основа на член 38 став (2) од Законот за буџетите (“Службен весник на Република 
Македонија“ бр. 64/05, 4/08, 103/08, 156/09, 95/10, 180/11, 171/12, 192/15 и 167/16), 
министерот за финансии донесе

УПАТСТВО ЗА  НАЧИНОТ  НА  ЕВИДЕНТИРАЊЕ,  РАСПОРЕДУВАЊЕ, 
ПОВРАТ  И  ПРЕНАСОЧУВАЊЕ НА ЈАВНИТЕ ПРИХОДИ

Општа одредба

1. Со ова упатство се пропишува начинот на евидентирање, распоредување, поврат и 
пренасочување на јавните приходи (даноци, придонеси и други задолжителни плаќања 
утврдени со закон, приливи кои произлегуваат од сопственост на средства, камати, 
закупнини и слично, надоместоци за дадени добра или услуги и други приливи од 
продажба на капитални средства) на Буџетот на Република Македонија и на буџетите 
на општините, како и шифрарник за уплатни сметки за јавни приходи (во 
понатамошниот текст: шифрарник) кој ќе служи за пополнување на елементот уплатна 
сметка во налогот за јавни приходи.

Уплата на јавните приходи

2. Јавните приходи кои се приход на Буџетот на Република Македонија (Централен 
буџет и буџетите на фондовите) и буџетите на општините се уплатуваат на уплатна сметка 
во рамките на трезорската сметка.

3. Заради правилна евиденција на видот на јавните приходи и правилна распределба 
на средствата на соодветниот корисник задолжително во Налогот за јавни приходи 
(Образец ПП 50) кој е пропишан со Упатството за формата и содржината на платните 
инструменти за вршење на платниот промет во земјата,  се пополнуваат елементите 
уплатна сметка и приходна шифра.

4. Елементот уплатна сметка се состои од:
- тип на уплатна сметка, кој во зависност од корисникот на јавните приходи  може да 

биде: 840, 841, 843 и 845, согласно со шифрарникот, кој е даден во Прилог 1 кој е  
составен дел од ова упатство;

- ознака на општина, согласно со списокот на општините со ознаки во Република 
Македонија, кој е даден во Прилог 2  кој е  составен дел од ова упатство и

- индивидуална партија, која го определува видот на јавниот приход. 
Елементот приходна шифра во шифрарникот е прикажан како врска со приходно конто, 

а се пополнува согласно со Правилникот за класификација на приходите.

Евиденција на јавните приходи

5. Министерството за финансии води евиденција за уплатените јавни приходи на 
Буџетот на Република Македонија и на буџетите на општините.

6. Министерството за финансии на дневна основа до Управата за јавни приходи 
обезбедува податоци за уплатите на уплатните сметки (840, 841 и 843) кои се во нејзина 
надлежност, до Царинската управа за уплатите на уплатните сметки (840 и 845) кои се во 

нејзина надлежност, до фондовите за уплатите на уплатните сметки (843) кои се во нивна 
надлежност, до општините за уплатите на уплатните сметки (840) кои се во нивна 
надлежност, и до други буџетски корисници за уплатите кои се во нивна надлежност. 

Распоредување на јавните приходи

7. Јавните приходи уплатени на уплатни сметки во рамките на трезорската сметка, а 
кои се приход на Буџетот на Република Македонија, се распоредуваат на сметките на 
корисниците на овие приходи согласно со прописи од областа на јавните приходи.

8. Јавните приходи уплатени на уплатни сметки во рамките на трезорската сметка, а 
кои се приход на буџетите на општините, се распоредуваат на сметките на буџетите на 
општините согласно со прописи од областа на јавните приходи.

9. Јавните приходи во царинската постапка за кои е надлежна Царинската управа, се 
уплатуваат на трезорската сметка, а на елементот уплатна сметка од Налогот за јавни 
приходи задолжително се внесуваат податоци за сметката 845***00960. Сите уплати на 
трезорската сметка на оваа уплатна сметка, се доставуваат до Царинската управа, 
заради обезбедување на контрола на наплатата и давање на распоред на приходите по 
видови на соодветна уплатна сметка од типот 840.

Царинската управа, распоредувањето по видови приходи го врши во електронска  
форма, согласно својата евиденција и го доставува до Министерството за финансии на 
дневна основа.

Поврат и пренасочување на уплатени,  односно 
наплатени јавни приходи

10.  Поврат на  јавни приходи се врши во случај кога се работи за погрешно, повеќе 
уплатени односно, наплатени јавни приходи, како и уплатени  јавни приходи по кои не е 
настанато правно дејство.   

Пренасочување на јавни приходи се врши единствено кога се работи за погрешно 
уплатени јавни приходи.

Повратот, односно пренасочувањето од ставовите 1 и 2 од оваа точка, се врши на товар 
на уплатната сметка на која е уплатен јавниот приход, а доколку такви приходи нема, 
тогаш на другите сродни јавни приходи. Доколку повратот, односно пренасочувањето 
треба да се изврши на товар на уплатен јавен приход за кој уплатната сметка е укината, 
тогаш се врши од  сродна уплатна сметка. 

11. Поврат од точка 10 став 1 од ова упатство, со исклучок на  јавните приходи од 
точките 12, 13, 14 и 15 од ова упатство се врши со решение на Министерството за 
финансии врз основа на поднесно барање од страна на обврзникот, доказ со кој е 
извршена уплатата, потврда од надлежен орган за погрешно извршена уплата односно, 
уплата во поголем износ, односно за уплата по која не е настанато правно дејство. 

Пренасочување од точка 10 став 2 од ова упатство, со исклучок на јавните приходи од 
точките 12, 13, 14 и 15 од ова упатство се врши со решение на Министерството за 
финансии врз основа на поднесено барање за пренасочување, доказ со кој е извршена 
уплатата, како и потврда од надлежен орган за погрешно извршена уплата.

По исклучок од ставовите 1 и 2 на оваа точка за грешки при вршење на платен промет 
повратот, односно пренасочувањето со налог го врши Трезорот врз основа на писмено 
барање од страна на носителот на платен промет и доказ за направената грешка. 

12. Поврат, односно пренасочување од точка 10 ставови 1 и 2 од ова упатство, за 
јавните приходи уплатени на трезорската сметка на уплатна сметка за кои е надлежна 
Управата за јавни приходи, се врши со решение на директорот на Управата за јавни 
приходи, врз основа на поднесено барање од страна на обврзникот и доказ за извршена 
уплата.

По исклучок од ставот 1 на оваа точка за грешки при вршење на платен промет 
повратот, односно пренасочувањето се врши со налог на Управата за јавни приходи, врз 
основа на писмено барање од страна на носителот на платен промет и доказ за 
направената грешка. 

13. Поврат, односно пренасочување од точка 10 ставови 1 и 2 од ова упатство, за 
јавните приходи уплатени на трезорската сметка на уплатна сметка за кои е надлежна 
Царинската управа, се врши со решение на директорот на Царинската управа, врз основа 
на поднесено барање од страна на обврзникот  и доказ за извршена уплата. 

По исклучок од ставот 1 на оваа точка за грешки при вршење на платен промет 
повратот, односно пренасочувањето се врши со налог на Царинската управа, врз основа на 
писмено барање од страна на носителот на платен промет и доказ за направената грешка. 

14. Поврат, односно пренасочување од точка 10 ставови 1 и 2 од ова упатство, за 
јавните приходи уплатени на трезорската сметка на уплатни сметки за кои се надлежни 
фондовите, го вршат фондовите врз основа на поднесено барање од страна на обврзникот 
и доказ за извршена уплата. 

По исклучок од ставот 1  на оваа точка за грешки при вршење на платен промет 
повратот, односно пренасочувањето се врши со налог на фондовите, врз основа на 
писмено барање од страна на носителот на платен промет и доказ за направената грешка. 

15. Поврат, односно пренасочување од точка 10 ставови 1 и 2 од ова упатство, за јавните 
приходи уплатени на трезорската сметка на уплатна сметка за кои се надлежни општините, се 
врши со решение на градоначалникот на општината, врз основа на поднесено барање од 
страна на обврзникот  и доказ за извршена уплата. 

По исклучок од ставот 1  на оваа точка за грешки при вршење на платен промет повратот, 
односно пренасочувањето се врши со налог на градоначалникот на општината, врз основа на 
писмено барање од страна на носителот на платен промет и доказ за направената грешка. 

Преодни и завршни одредби

16  Со денот на влегувањето во сила на ова упатство престанува да важи Упатството за 
начинот на евидентирање, распоредување и поврат на јавните приходи (“Службен весник 
на Република Македонија“ бр. 114/09, 153/09, 43/10, 185/11, 186/14 и 27/16).

17. Ова упатство влегува во сила наредниот ден од денот на објавувањето во “Службен 
весник на Република Македонија“.

Бр. 09-11986/1
4 октомври 2018 година Министер за финансии,

Скопје д-р Драган Тевдовски, с.р.

